
     గరిపల్లవశ్రీలు కంకణరవముచేఁ గోయిలయెలనాఁగగుంపుఁ బిలువఁ 

తే. గాంచికాఘంటికలుమ్రోయనంచితోరు, కదళికలు మీఱ ఘనకుచకనకకలశ

    యుగనిగన్నిగలొలుక నయ్యువిద శో, భనాకృతిని జేరెఁ బౌలస్త్యునాశ్రమంబు. 



క. కాంచన పాంచాలికవలె, మించినయక్కాంచనాంగి మెయిజిగిపయి వ్యా

    పించం గాంచిన తరువులు, గాంచనతరువుల తెఱంగు గైకొనె నచటన్ . 125 



క. సాయమున మరుని కెందొగ, నాయక మన రమణి యిటుల చని హోమంబుం

    జేయుచు రెండవస్వాహా, నాయకుఁ డనఁ దగువుల స్త్యనందనుఁ జేరెన్ 126 



ఉ. చూచి మరీచి మాలిరుచిఁ జొక్కెడు పద్మినిలీల రక్తితో

     నాచెలి యిచ్చ మెచ్చుకొని యాతనిమ్రోలనతాననాబ్జ సం 

     సూచితలజ్జ యై నిలిచి క్షోణిఁ బదాగ్రమునక్ లిఖించుచున్ 

     వేచినయంత హోమవిధి విశ్రవుఁడున్ నెఱవేర్చి ముందటన్ .   127 



సీ. తెలివి యౌచేరలం తేసికన్నులదాని మొలక నవ్వులముద్దుమోము దాని

     వెలయ సందెఁడుతల వెండ్రుకల్ గలదానిఁ బసమించు నెలవంకనొసలిదానిఁ 

     గమ్మఁడా లొరయుబంగారుఁజెక్కులదానిఁ దావివీడెవుఁగావిమోవిదాని

     నుబ్బుసిబ్బెపుగబ్బిగుబ్బచన్ను లదానిఁ బిడికిట నడఁగు నెన్నడుము దాని 

తే.  మెఱుఁగువలెఁ దళ్కు తళుకనుమేనిదానిఁ 

     గన్నె ప్రాయంబుచే వన్నెఁ గన్నదానిఁ 

     దోరపుఁబిఱుందుదానిఁ బెందొడలదాని

     సొగసునడదాని నక్కన్నెఁ జూచె నతఁడు. 128



ఉ. చూచి సవిస్మ యాత్ము డగుచున్ ముని యెవ్వతె వేమి నీదు పే

    రేచెలి లేక యొంటి యిట కేటికి వచ్చితి నెవ్వ రైనఁ బ్రే 

    రేచిరొ నీవె వేడ్కకుఁ జరించెదొ కల్గినమాట గల్గిన 

    ట్లోచెలి తెల్పుమన్న నదియుం గరముల్ ముకుళించి యిట్లనున్ . 129



మ. కరుణసాగర నే సుమాలి యనురక్షస్స్వామిగారాముఁగూఁ 

     తురఁ బుష్పోత్కట చెల్లెలన్ రహి వహింతుం గై కసీసంజ్ఞ చే 

     గురునిర్దేశమునన్ భవచ్చరణముల్ గొల్వం గదా వచ్చితిం 

     బరికింపం దగు నామనోరథము మీభవ్యప్రభావంబునన్ . 130 



వ. అని పలికినయచ్చిలుకల కొలికిపలుకులు విని తనమనోదృష్టి నది వచ్చినరాక

యెఱింగి సుగుణాభినందనుం డగునప్పుల స్త్యనందనుం డి ట్లనియె. 131  



మ. కలకంఠీమణి నీమనోరథము నేఁ గంటిన్ సుతాపేక్ష నిం

     దులకున్ వచ్చితి వైన సంజకడ నన్నుం జేరి మాటాడటన్ 

     ఖలు లౌ రాక్షసు లుద్బవించెడరు నీగర్భంబునన్ నావుడుం 

     జెలి భీతిల్లి వినీతి మ్రొక్కి వచియించెన్ విశ్రవో బ్రహ్మతోన్ . 132.

